
B9-0366/2021

Riżoluzzjoni tal-Parlament Ewropew dwar il-25 anniversarju tal-Konferenza 
Internazzjonali dwar il-Popolazzjoni u l-Iżvilupp (ICPD25) (is-Summit ta' Nairobi)
(2019/2850(RSP))

Il-Parlament Ewropew,

– wara li kkunsidra l-Konferenza Internazzjonali dwar il-Popolazzjoni u l-Iżvilupp 
(ICPD),

– wara li kkunsidra l-Artikolu 3 tad-Dikjarazzjoni Universali tad-Drittijiet tal-Bniedem,

– wara li kkunsidra l-mistoqsijiet lill-Kunsill u lill-Kummissjoni dwar il-25 anniversarju 
tal-Konferenza Internazzjonali dwar il-Popolazzjoni u l-Iżvilupp (ICPD25) (is-Summit 
ta' Nairobi) (O-000020/2021 – B9-0018/2021 and O-000021/2021 – B9-0019/2021),

– wara li kkunsidra l-Artikoli 136(5) u 132(2) tar-Regoli ta' Proċedura tiegħu,

A. billi l-Programm ta' Azzjoni tal-ICPD talab lill-gvernijiet jipprovdu aċċess għal servizzi 
bħall-kura qabel u wara t-twelid, il-ħlas sikur, it-trattament għall-infertilità, il-
prevenzjoni ta' tqala mhux mixtieqa u bikrija, it-trattament ta' infezzjonijiet fis-sistema 
riproduttiva u l-infezzjonijiet trażmessi sesswalment, il-kanċer tas-sider u l-kanċer tas-
sistema riproduttiva; kif ukoll aċċess għal informazzjoni, pariri dwar is-sesswalità, is-
saħħa riproduttiva u l-paternità responsabbli, filwaqt li jiġi rikonoxxut li l-prevenzjoni 
tal-vjolenza abbażi ta' sess u prattiki dannużi oħrajn għandhom ikunu parti integrali 
mill-kura tas-saħħa primarja;

B. billi kulħadd għandu d-dritt għall-ħajja, il-libertà u s-sigurtà tal-persuna;

C. billi ż-żieda fil-popolazzjoni sub-Saħarjana ma tikkorrispondix mal-livell ta' tkabbir 
ekonomiku tagħha, u b'hekk tirrappreżenta sfida reali għall-Afrika kif ukoll għall-
Unjoni Ewropea; billi dan jimplika sfidi ġodda f'termini ta' impjiegi, is-sigurtà tal-ikel, 
il-preservazzjoni tar-riżorsi nazzjonali u l-migrazzjoni tal-massa;

D. billi gruppi dejjem jikbru ta' ċittadini f'ħafna pajjiżi jappoġġjaw l-importanza tal-ħajja u 
tal-maternità, filwaqt li jirrikonoxxu li l-ħajjiet kollha huma importanti;

E. billi t-tnaqqis fir-ritmu demografiku li qed tiffaċċja l-Ewropa ħoloq il-ħtieġa li jiġu 
promossi politiki tal-familja biex jiġu stimulati r-rati tat-twelid;

F. billi r-rata ta' fertilità fl-Afrika hija 4.3 (għas-sena 2019), meta mqabbla mar-rata ta' 
1.59 fl-Unjoni Ewropea kollha;

G. billi t-turiżmu sesswali u l-prostituzzjoni tat-tfal, iż-żwiġijiet tat-tfal u ż-żwiġijiet 
furzati, in-negozju tal-maternità surrogata, l-adozzjonijiet illegali u t-traffikar tat-tfal 
jirrappreżentaw sfidi reali għall-pajjiżi Afrikani;

H. billi l-familja hija l-unità fundamentali tas-soċjetà u, għalhekk, għandha tissaħħaħ u tiġi 
appoġġjata.

1. Jilqa' l-objettiv tas-Summit ta' Nairobi li jimmobilizza r-rieda politika u l-impenji 
finanzjarji li huma meħtieġa b'mod urġenti sabiex finalment naslu għall-eliminazzjoni 
tal-imwiet materni li jistgħu jiġu evitati u l-eliminazzjoni tal-vjolenza sesswali u tal-
vjolenza abbażi ta' sess u ta' prattiki dannużi kontra n-nisa u l-bniet;

2. Jafferma mill-ġdid li s-saħħa sesswali u s-saħħa riproduttiva huma komponenti 
essenzjali tal-għoti tal-kura tas-saħħa;

3. Ifakkar li l-punt 8.25 tal-ICPD jiddikjara li "l-abort fl-ebda każ m'għandu jiġi promoss 
bħala metodu ta' ppjanar tal-familja";

4. Iqis li huwa kruċjali li fil-pajjiżi kollha kkonċernati jiddaħħlu fis-seħħ miżuri ta' 
monitoraġġ u sanzjonijiet għat-trasgressuri sabiex tiġi eliminata l-vjolenza abbażi ta' 
sess, inklużi ż-żwiġijiet prekoċi, tat-tfal u ż-żwiġijiet furzati, il-mutilazzjoni ġenitali tan-
nisa, il-maternità surrogata, l-inċest, it-turiżmu sesswali, l-adozzjoni illegali u prattiki 
dannużi oħrajn;

5. Jinnota li l-UE tikkontribwixxi għas-saħħa sesswali u riproduttiva u d-drittijiet relatati 
permezz ta' firxa ta' strumenti tal-UE bħal programmi ġeografiċi u reġjonali li jiffokaw 
fuq il-ġeneru, is-saħħa u l-iżvilupp tal-popolazzjoni, kontribuzzjonijiet għal inizjattivi 
globali u organizzazzjonijiet tan-NU, u għotjiet lil organizzazzjonijiet tas-soċjetà ċivili; 
jiddeplora l-fatt, madankollu, li huwa diffiċli li wieħed jikkwantifika b'mod preċiż 
kemm il-fondi tal-UE jibbenefikaw direttament lill-programmi msemmijin hawn fuq; 
jappella għat-titjib kontinwu tal-metodoloġija ta' kwantifikazzjoni sabiex tkun tista' ssir 
evalwazzjoni aħjar tal-użu ta' dawn il-kontributi fil-futur;

6. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 
lill-Kummissjoni, lill-Viċi President / Rappreżentant Għoli tal-Unjoni għall-Affarijiet 
Barranin u l-Politika ta' Sigurtà, lill-parlamenti u lill-gvernijiet tal-Istati Membri, u lill-
Kummissjoni Afrikana dwar id-Drittijiet tal-Bniedem u tal-Popli.


